
Топырақты өңдеп, ұзақ уақыт ауыл шаруашылығына пайдалану кезінде
оның кейбір қасиеттері нашарлап, құнарлылығы төмендеуі мүмкін. Ал топырақ
құнарлылығына кері әсерін тигізетін жағдайлардың алдын алу шаралары
жүргізіліп, мәдени топырақ түзілу үрдісі қалыптастырылса, топырақтың қасиеттері
жақсарып, оның құнарлылығы арта түседі.

Жұмыстың мақсаты - Құлынды даласының қара-қоңыр топырақтары
қасиеттерінің антропогендік әсерден өзгеріске ұшырауын зерттеу. Зерттеу
міндеттері: Ұзақ мерзімді антропогендік әсерден топырақтардың морфологиялық
кескінінің және қарашіріндінің өзгеруін қарастыру.

Зерттеу нысаны ретінде 1969 жылы тәжірибеге қойылған Құлынды
тәжірибелік станцияның агрохимиялық стационарынан 2006 жылы қара-қоңыр
топырақтың бақылау ңұсқаларынан алынды: 4 танапты ауыспалы егісте сүрі
танаптан кейінгі 2 бидай; ауыспайтын сүрі танап; ауыспайтын бидай; ауыспайтын
көпжылдық шөп.

Барлық алынған нұсқаларда топырақтың бір типі берілген, ол аз
қалыңдықты, құмайтты құмды аллювиалды шөгінділердегі қара-қоңыр топырақ.
Топырақ нұсқаларының генетикалық қабаттарының қалыңдықтарын салыстырып
зерделеу нәтижесінде 37 жыл бойы ауыстырылмаған көпжылдық шөп егілген
танапта ең қалың (А+AB=38см) қарашірінді қабаты қалыптасқан. Бұл нұсқа
топырағы тың жер топырағына ұқсас деуге болады. Ауыспайтын сүрі танабы
нұсқасында қарашірінді қабаты жұқа (30см) болып калыптасқан, яғни топыраққа
өсімдіктер қалдықтарының жыл сайын түспеуі және топырақты сүрі танапта
қарымталы өңдеудің әсерінен қарашіріндінің минерализациялануы байқалғаны
нәтижесінде, қарашірінді қабаты жұқарған деп пайымдауға болады. Зерттеулер
барысында бұл топырақтарды әр бағытта өңдеп, пайдалану әсерінен «карбонаттар
белдеуінің» әр түрлі тереңдікте қалыптасатыны анықталды. Үздіксіз сүрі танабы
ретінде өңделген топырақта «карбонаттар белдеуі» жоғары (55см-ден бастап)
орналасқан. Ал ауыспайтын көпжылдық шөп, үздіксіз бидай егілген танаптарда
«карбонаттар белдеуі» тереңірек (77-78см-ден) орналасқанын анықтадық.
Топырақтың беткі қабатында қарашірінді мөлшері көпжылдық шөптер егілген
нұсқада басқа нұсқаларға қарағанда жоғары (3,22%), ал ең төмен мөлшердегі
қарашірінді (1,25%) ауыспайтын сүрі танапта, оның себебі өсімдік жамылғысының
болмауы және қайталанған өңдеулердің әсері.


